
TALABALARNI IJTIMOIY-
TARBIYAVIY FAOLIYATGA 

TAYYORLASH JARAYONLARINI 
TAKOMILLASHTIRISH

G. M. Adizova
Toshkent davlat pedagogika universiteti o‘qituvchisi

Annotatsiya: Talabalar o‘rtasidagi hamda o‘qituvchi va talabalar o‘rtasidagi o‘zaro munosabatlar jarayonida vujudga 
keluvchi bevosita ta’sirni inobatga olish zarur. Bu bevosita ta’sir muloqot jarayonida yoki masofadan turib ham shakllanishi 
mumkin bo‘lib, pedagogik jarayonlarda o‘ziga xos ahamiyat kasb etadi. Pedagogik jarayonning samaradorligi nafaqat 
ta’lim-tarbiya jarayonini ilmiy asosda tashkil etishga, balki mustaqil ta’limni yo‘lga qo‘yish, talabalarda o‘zini-o‘zi tarbi-
yalash ko‘nikmalarini shakllantirish, shuningdek, refleksiv ta’limiy muhit va o‘zaro ta’sir jarayonini tashkil etishga bog‘liq.

Kalit so‘zlar: pedagogik jarayon, talaba-ustoz munosabati, ta’lim-tarbiya, mustaqil ta’lim, xalqaro tajriba, kitobxonlik, ilmiy 
salohiyat, zamonaviy yondashuv.
Abstract: It is essential to consider the direct influence that arises in the process of interaction between students and 
between teachers and students. This direct influence can occur both in communication and remotely, making it a signifi-
cant aspect of the pedagogical process. The effectiveness of the pedagogical process depends not only on the scientific 
organization of education but also on the implementation of independent learning, the development of students’ self-ed-
ucation skills, as well as the creation of a reflective educational environment and the organization of mutual influence.

Key words: pedagogical process, student-teacher relationship, education and upbringing, independent learning, interna-
tional experience, reading culture, scientific potential, modern approaches.
Аннотация: При взаимодействии между студентами, а также между преподавателем и студентами необходимо 
учитывать прямое влияние, возникающее в процессе этих взаимоотношений. Это прямое влияние может прояв-
ляться как в процессе общения, так и дистанционно, что придает педагогическому процессу особую значимость. 
Эффективность педагогического процесса зависит не только от научно обоснованной организации образователь-
ного процесса, но и от внедрения самостоятельного обучения, формирования у студентов навыков самовоспи-
тания, а также создания рефлексивной образовательной среды и организации взаимного влияния.

Ключевые слова: педагогический процесс, взаимоотношения студент-преподаватель, обучение и воспитание, 
самостоятельное обучение, международный опыт, читательская культура, научный потенциал, современные под-
ходы.

KIRISH
“Uzluksiz maʼnaviy tarbiya konsepsiyasi”da belgilangan chora-tadbirlar rejasini amalga oshirishning ustuvor 

yo‘nalishlari belgilanib, “yoshlarda Vatanga sadoqat, tadbirkorlik, irodalilik, mafkuraviy immunitet, mehr-oqi-
batlilik, mas’uliyatlilik, bag‘rikenglik, huquqiy madaniyat, innovatsion fikrlash, mehnatsevarlik kabi muhim fazi-
latlarni bolalikdan boshlab bosqichma-bosqich shakllantirish” ekanligi belgilab qo‘yilgan [6, 45-b.]. Milliy istiqlol 
mafkurasi negizidagi umuminsoniy kamolot bosqichlarining muhim qismi bo‘lgan milliy ma’naviy qadriyatlar 
aynan ana shu maqsadga xizmat qilishga qaratilganligi bilan afzal topilgan.

Shunga ko‘ra, har bir talabani o‘zligini anglash orqali komillikka intilish, hayotga befarq bo‘lmaslik, o‘z 
taqdirini millat va Vatan taqdiridan ayro qo‘ymaslik, el va yurt taqdiriga ijobiy munosabatda bo‘lishga undash 
lozim.

Shuningdek, ijtimoiy-tarbiyaviy faoliyat yuritishga tayyorlashda talabalarning milliy tarbiyasiga alohida 
e’tibor qaratish lozim. Ma’lumki, milliy tarbiya barcha davrlarda sharqona tarbiyaning muhim qismini tashkil 
qilgan. Eng qadimgi yozma yodgorliklar – O‘rxun-Enasoy bitiktoshlari, Avestodan tortib, xalq og‘zaki ijodining 
Go‘ro‘g‘li, Alpomish, Avazxon, Kitobi Dada Qo‘rqut kabi namunalarigacha shundan dalolat beradi.

MAVZUGA OID ADABIYOTLAR SHARHI
Yuqoridagi fikrlarni inobatga olgan holda yondashadigan bo‘lsak, tarbiya kategoriyasi juda qadimiy 

tushuncha bo‘lib, u insoniyat paydo bo‘lgan davrdan boshlab shakllangan. Kishilik jamiyati taraqqiyoti bilan 
tarbiyaga ehtiyoj ortib borgan. Ammo ko‘p asrlar ilgari odamlar tarbiyaning mohiyati va qachon paydo bo‘lgan-
ligi haqida o‘ylashgan. Qadimgi yunon faylasufi Arastu ta’lim-tarbiyani xalqning axloqiy qarashlari, ijtimoiy-tarbi-
yaviy munosabatlarga oid ko‘nikma va qobiliyatlarini katta avloddan yoshlarga o‘tkazish jarayoni sifatida baho
lagan hamda madaniyatning uzluksizligini ta’minlovchi jarayon deb hisoblagan. Bir qator adabiyotlarda bola 
tarbiyasi uch darajada ko‘rib chiqiladi: ijtimoiy-falsafiy jihatdan tarbiya – keksa avlod tajribasini yosh avlodga 
uzatish va ularni hayotga tayyorlash jarayoni; umumpedagogik nuqtayi nazardan tarbiya – davlat tomonidan 
maxsus tashkil etilgan ta’lim muassasalarida shaxsni shakllantirish jarayoni; tor pedagogik ma’noda tarbiya – 
shaxsda ijobiy fazilatlarni (axloqiy, estetik va boshqalar) shakllantirish jarayoni.

Milliy tarbiya – asrlar davomida o‘zbek xalqi tomonidan yaratilgan an’analar, urf-odatlar, e’tiqodlar, g‘oyalar 
va ideallar tizimi bo‘lib, talaba-yoshlarga keksa avlod tomonidan shakllantirilgan ijtimoiy tajriba va yutuqlarni 
o‘zlashtirish imkonini beradi. “Milliy tarbiya” tushunchasi quyidagi jihatlarni o‘z ichiga oladi: milliy qadriyatlar 
asosida olib boriladigan maqsadga yo‘naltirilgan tarbiyaviy faoliyat; umuminsoniy tarbiyaning har bir xalqqa xos 
va mos, betakror shakli; xalq va uning madaniyatini saqlab qolish, tiklash va rivojlantirish (YuNESKO tamoyili); 
Ta’lim to‘g‘risidagi Qonunning maqsad, vazifa va tamoyillarining tarkibiy qismi; turli millat bolalarini har tomon-
lama rivojlantirish jarayonining ma’naviy manbai; o‘quvchilarni ijtimoiy, tarbiyaviy, ma’naviy, axloqiy, mehnatse-
varlik, vatanparvarlik, go‘zallik, iqtisodiy va ekologik yo‘nalishlarda tarbiyalashning bosh tamoyili; millatlararo 
muloqot madaniyatini shakllantirish va O‘zbekistonda umumfuqarolik totuvligiga erishishning insonparvarona 
yo‘li; ijtimoiy tarbiya va maktab tarbiyasining uyg‘unligining pedagogik sharti; insoniyatni umumbashariy uyg‘un-
likka olib borishning pedagogik yo‘li; ijtimoiy-ma’naviy jabhada milliy xavfsizlikni ta’minlashning strategik ob’ekti 
va vositasi; o‘quvchilarda milliy (avto va getero) stereotiplarni shakllantirish va ma’naviy boyitish jarayoni.

Demak, milliy tarbiya: muayyan milliy tarbiyaviy fazilatlarning asosli mezonlari va aniq yo‘nalishlariga 
ega; zamonaviy pedagogika, psixologiya, etnopedagogika, etnopsixologiya, sotsiobiologiya, oliy nerv faoliyati 
fiziologiyasi va antropologik bilimlar orqali “tarbiya” tushunchasining mohiyatini ilmiy asosda yoritadi; jamiyatni 
“tarbiyalovchi jamiyat”ga aylantirish uchun uning pedagogik imkoniyatlarini amalga oshirish shartlarini belgi-
laydi. Chunki til, urf-odat, psixologiya va dunyoqarash bolaga uning xohishidan tashqari milliy tarbiyaviy ta’sirini 
o‘tkazib boradi.

Yangi O‘zbekistonni rivojlantirishda milliy tarbiyani amalga oshirish zaruriyati o‘ziga xos xarakter kasb etib, 
milliy tarbiya asoslarini bilish, uning mazmuni va mohiyatini anglash, milliy tarbiya oldiga qo‘yilgan vazifalarni his 
qilish yoshlarimizni “ommaviy madaniyat”ning zararli ta’sirlaridan himoyalovchi kuch bo‘lishi bilan birga, ularda 
milliy qadriyatlarimizning tarbiya jarayonida asos ekanligini anglash hamda milliy qadriyatlarni milliy tarbiyaning 
negizi sifatida qabul qilishga imkoniyat yaratadi. Oliy ta’lim muassasalarida xalqaro yetakchi tajribalarni hisobga 
olgan holda talaba-yoshlarning milliy tarbiyaga oid bilimlarini shakllantirish va rivojlantirish sifatini oshirish orqali 
ushbu jarayonni rivojlantirish muhim ahamiyat kasb etadi. Bunda professor-o‘qituvchilarning ilmiy salohiyatini 
oshirish, milliy tarbiyani singdirishda ta’limning ilg‘or texnologiyalaridan, zamonaviy yondashuvlardan foydala-
nish jarayonlarini dunyo ta’lim tizimida munosib o‘ringa ega ekanligini inobatga olish lozim. Shu bilan birga, bu 
boradagi ilmiy tadqiqot ishlarini tahlil etish va quyidagi muammolarni hal qilish zarur: talaba-yoshlarning milliy 
tarbiyaga oid bilim va ko‘nikmalarini shakllantirish usullari, vositalari va jarayonlarini to‘liq tushunib yetmas-
liklari; talaba-yoshlarning milliy tarbiyaga oid bilimlarini shakllantirishda pedagogik va axborot texnologiyalari 
integratsiyasining yetarli darajada yo‘lga qo‘yilmagani; innovatsion yondashuv asosida auditoriya va auditori-
yadan tashqari mashg‘ulotlar hamda pedagogik amaliyot jarayonlarini tashkil etish texnologiyalari haqidagi 
tasavvurlarning yetarli emasligi; talaba-yoshlarning milliy tarbiyaga oid bilimlarini mustaqil o‘rganish, avlodlar 
tajribasi va fan-texnika yutuqlarini o‘z ichki tuyg‘ulari asosida anglashga qaratilgan harakatlar yetishmasligi. 
Kitobxonlik insonning shaxsiy qobiliyatlarini rivojlantirish jarayoni hisoblanadi. Milliy tarbiya esa talabaning 
shaxs sifatida rivojlanishida va ilg‘or tajribalarni egallashida muhim rol o‘ynaydi. Mustaqil ta’lim esa ta’lim olish-
ning asosi hisoblanadi. Ma’lumki, Konfutsiyning bundan 3500 yil oldin aytgan: “Eshitganimni yodimdan chiqa-
raman, ko‘rganimni eslab qolaman, mustaqil bajarsam, tushunib yetaman” degan fikrlari hozirga qadar o‘z 
ahamiyatini yo‘qotmagan. Yusuf Xos Hojib: “Kimning odobi yaxshi va axloqi to‘g‘ri bo‘lsa, u kishi o‘z maqsadiga 
yetadi va baxt unga kulib boqadi. Zero, yaxshi axloq jamiyatdagi yaxshiliklarning zaminidir” degan. Shuningdek, 
“Halol, haqgo‘y, axloq-odobli kishi har qanday qimmatbaho narsadan qimmatlidir” deb bejiz ta’kidlamagan.

TADQIQOT METODOLOGIYASI
Arastu o‘z qarashlarida tarbiya uch narsaga ehtiyoj sezishini ta’kidlaydi: iste’dodga, ilmga va mashqqa. 

Tarbiya ko‘plab omillarga, jumladan, o‘quvchilarning individual-tipologik tafovutlariga, ularning hayotiy va 
ma’naviy tajribasiga hamda shaxsiy faolligiga bog‘liq.

Qadimgi Sharq maqollaridan birida shunday deyilgan: “Agar o‘zingni bir yilga ta’minlamoqchi bo‘lsang 
– sholi ek, o‘n yilga ta’minlamoqchi bo‘lsang – daraxt ek, yuz yilga ta’minlamoqchi bo‘lsang – odam tarbi-
yala.” Ushbu ta’riflarning barchasi shaxs tarbiyasining turli qirralarini ilmiy jihatdan asoslashga qaratilgandir. 
Tarbiya jarayonining mohiyati kompleks yondashuvni talab etadi. Tarbiyani qurilish jarayoniga qiyoslash 
mumkin. Kompleks yondashuv ob’ektiv ravishda aqliy, g‘oyaviy, axloqiy, mehnat, estetik, jismoniy, iqtisodiy, 
huquqiy, ekologik, ma’naviy va boshqa yo‘nalishlarning birligini ta’minlaydi. Shuningdek, tarbiya jarayonini indi-
vidual, guruhli va ommaviy shakllarda olib borish, uning usullari hamda vositalarini maqsadga muvofiq tarzda 
qo‘llashga asoslangan pedagogik tizimni yaratishni talab etadi.

Mustaqil ta’lim – bu insonning o‘zi tanlagan vositalar va adabiyotlar yordamida avlodlar tajribasi hamda 
fan-texnika yutuqlarini o‘rganishga yo‘naltirilgan shaxsiy harakatlar jarayonidir. Bu jarayonda insonning ichki 
dunyosi, his-tuyg‘ulari va mustaqil fikrlash qobiliyati asosiy rol o‘ynaydi.

Demak, pedagogik jarayonning samaradorligi nafaqat ta’lim-tarbiya jarayonini ilmiy asosda tashkil etishga, 
balki mustaqil ta’limni yo‘lga qo‘yish, talabalarda o‘zini-o‘zi tarbiyalash ko‘nikmalarini shakllantirish, shuningdek, 
refleksiv ta’limiy muhitni hamda o‘zaro ta’sir jarayonini yo‘lga qo‘yishga ham bog‘liq bo‘ladi.

Shuningdek, pedagogik jarayonlarni talabalarning mustaqil ta’lim jarayonida olgan tushunchalari asosida 
samarali tashkil etish, ularni ijodiy fikrlashga o‘rgatish orqali innovatsion faolligini oshirish hamda refleksiv 
qobiliyatlarini shakllantirish muhim ahamiyat kasb etadi. Bu, o‘z navbatida, talabalarning mustaqil ishlashi va 
o‘rganishi uchun alohida topshiriqlar berish, ularning boshlang‘ich tushunchalari darajasini hamda moyilligini 
aniqlash orqali ularda berilayotgan topshiriqlarni bajarishga qiziqish uyg‘otish kabi qator talablarni belgilaydi.

TAHLIL VA NATIJALAR
Pedagogik jarayonlarni tashkil etishda shaxslararo munosabatlarda pedagogik tafakkurning rivojlanishiga 

ta’sir ko‘rsatuvchi tarbiyaviy munosabatlarning mavjudligi va ularning o‘ziga xos xususiyatlarini ham inobatga 
olish zarur.

Ta’lim-tarbiya jarayonini tashkil etish va uni amalga oshirishda ta’lim-tarbiya jarayoni ishtirokchilari, ya’ni 
o‘qituvchi hamda talabalar o‘zaro ma’lum bir belgilangan munosabatda bo‘ladilar. Bu munosabatlarni iqtisodiy, 
siyosiy va boshqa munosabatlardan farqli ravishda tarbiyaviy munosabatlar deb atashimiz mumkin.

Tarbiyaviy munosabatlar insonlarning o‘zaro tajriba almashishi, tajribalarni o‘zlashtirishi va qo‘llashi, ular 
o‘rtasidagi doimiy munosabat, ya’ni aloqalar tizimi bo‘lib, inson-inson, inson-texnika-inson, inson-kitob-inson, 
inson-tabiat-inson, inson-san’at-inson kabi tarbiyaviy munosabatlar shaklida vujudga keladi. Mazkur jarayon
da inson ikkinchi bir insonga bevosita o‘zining xatti-harakatlari bilan yoki vositalar yordamida ta’sir o‘tkazishi 
mumkin. Bu jarayon ixtiyoriy ta’lim muassasalaridagi rahbarlar bilan xodimlar, o‘qituvchi va talabalar o‘rtasidagi 
munosabatlarni ham qamrab oladi.

Tarbiyaviy jarayondagi o‘zaro munosabatlar insonlar o‘rtasidagi doimiy munosabat (aloqalar) bo‘lib, ular 
inson shaxsini rivojlantirishga xizmat qiladi. Ya’ni, mustaqil ma’lumot olish, mustaqil ta’lim olish va o‘zini-o‘zi 
tarbiyalashni shakllantirishga ko‘maklashadi. Shuningdek, bu pedagogik jarayon hisoblanib, insonlar o‘rtasidagi 
o‘zaro munosabatlar turli shakllarda namoyon bo‘ladi. Mazkur jarayonda ishtirok etayotgan insonning bilimi, 
muomala va muloqot madaniyati, kiyinishi, gavda harakatlari, qobiliyati, fan-texnika, san’at va tabiatga bo‘lgan 
munosabati hamda qiziqishi ikkinchi bir insonga va boshqa insonlarning faoliyatiga, ya’ni fikrlashi, tasavvuri va 
dunyoqarashining o‘zgarishiga hamda tafakkurining rivojlanishiga ta’sir ko‘rsatadi.

Yuqorida keltirilgan tarbiyaviy munosabatlarga e’tibor qaratadigan bo‘lsak, “inson-inson” munosabatlari 
shaklida birinchi o‘rinda talabaning o‘z o‘rtoqlari bilan “talaba-talaba”, o‘qituvchining o‘z talabalari bilan “o‘qituv-
chi-talaba” munosabatlarini ko‘rish mumkin. Talabalar o‘rtasidagi o‘zaro munosabatlarda va talaba bilan o‘qitu-
vchi o‘rtasidagi munosabatlarda tarbiyaviy munosabatlarning mavjudligini, ya’ni mazkur munosabatlarda peda-
gogik tafakkurning rivojlanishiga ta’sir ko‘rsatuvchi bevosita ta’sir jarayoni mavjudligini kuzatish mumkin.

Demak, talabalar o‘rtasidagi hamda o‘qituvchi bilan talabalar o‘rtasidagi o‘zaro munosabatlar jarayonida 
vujudga keluvchi bevosita ta’sir jarayonini inobatga olish zarur. Bu bevosita ta’sir muloqot jarayonida yoki maso-
fadan turib ham vujudga kelishi mumkinligi pedagogik jarayonlarda o‘ziga xos ahamiyat kasb etadi. Masalan, 
inson-inson munosabatlarida bevosita ta’sir vujudga keluvchi muloqot jarayonini ko‘rib chiqadigan bo‘lsak, 
pedagogik faoliyatga tayyorlash jarayoni mavzusida tashkil etiladigan suhbat jarayonida ixtiyoriy ishtirok-
chining, ya’ni suhbat jarayonidagi o‘qituvchi yoki talabaning (o‘z fikrini bildirayotgan shaxsning) pedagogik 
faoliyatning mazmun-mohiyati, ahamiyati va zaruriyati yo‘nalishidagi tushunchalari, kasbiy qiziqishi, kasbiy 
faoliyati, kreativligi, kommunikativligi, kognitivligi, umummilliy qadriyatlar va milliy urf-odatlarni qadrlashi, Davlat 
ramzlariga bo‘lgan hurmati va e’tibori uning samimiy va diqqat bilan so‘zlashi, o‘z fikrini to‘la va to‘g‘ri ifodalashi 
bilan namoyon bo‘ladi.

Shuningdek, mamlakatimizda amalga oshirilayotgan islohotlar va yaratilayotgan yangiliklar, qo‘lga kiriti
layotgan yutuqlar haqida gapirayotganda uning mag‘rurlanib va ehtiros bilan so‘zlashi, yuzidagi tabassum, 

samimiyligi va jo‘shqinligi, o‘z suhbatdoshiga qarab turishi va uni tinglay bilishi ham muhim ahamiyat kasb 
etadi. Suhbatdoshi uchun ham o‘z fikrlarini bildirish va samimiy suhbatlashish imkoniyatini yaratishi mazkur 
jarayon ishtirokchilarida pedagogik kasbga muhabbat, fidoiylik, Vatanga sadoqat va e’tiqod, Konstitutsiya va 
qonunlarga, Davlat ramzlariga, umuminsoniy qadriyatlar va milliy urf-odatlarga hurmat, mamlakatimizda amalga 
oshirilayotgan islohotlar va rivojlanishlarga moyillik, islohotlarning natijalariga qiziqish, kelajakka ishonch shakl
lantirishga hamda tinchlik, mustaqillik, erkinlik va bag‘rikenglikni qadrlash, tariximizni o‘rganish va tahlil qilish, 
yaratilayotgan yangiliklar va yutuqlardan mag‘rurlanish kabi his-tuyg‘ularni tarbiyalashga xizmat qiladi.

XULOSA VA TAKLIFLAR
Yuqoridagi fikrlarni inobatga olgan holda aytadigan bo‘lsak, bizning fikrimizcha, mazkur bevosita ta’sir 

jarayoni masofadan turib, muloqotsiz tarbiyaviy jarayonda ham vujudga keladi.
Masalan, talaba o‘z o‘qituvchisini eslaganda, uning ismini yoki “o‘qituvchi” so‘zini eshitganda, shuningdek, 

unga o‘rnak bo‘layotgan yoki uni ranjitgan o‘qituvchini uzoqdan ko‘rganda, u haqida fikr yuritadi. Mazkur 
jarayonda o‘qituvchining bilimi, dunyoqarashi, kiyinishi, jamoadagi mavqei, o‘z hamkasblari orasidagi obro‘si, 
mustaqillikka, Vatanga, Davlat ramzlariga, umuminsoniy qadriyatlar va milliy urf-odatlarga bo‘lgan munosabati, 
shuningdek, ijobiy fazilatlarga ega bo‘lgan talabalarga nisbatan munosabati haqida talaba o‘ylaydi. Bu esa, o‘z 
navbatida, talabaning dunyoqarashining o‘zgarishiga bevosita ta’sir ko‘rsatadi.

Inson-inson munosabatlarini va inson-inson munosabatlari jarayonida, hattoki muloqotsiz jarayonda ham 
o‘zaro ta’sir mavjudligini inobatga olish hamda mazkur jarayonlarni to‘g‘ri tashkil etishga e’tiborni kuchaytirish 
zarur.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

